
Ymddangosodd yr erthygl yn rhifyn Rhagfyr 2007 o Barn. Dyma fersiwn wreiddiol sy’n cynnwys rhai brawddegau na chynhwyswyd yn y cylchgrawn oherwydd prinder lle.  Cyhoeddwyd yn Barn o dan y penawd, ‘Gadewch i Blant Bychain ... ’
A hithau’n dymor Gŵyl y Geni amserol yw hi i drafod genedigaethau – nid rhai sanctaidd ond y gyfradd geni bydol. A’r tro hwn nid sôn am yr angen i gynyddu cyfradd geni Cymru ydw i. Mewn erthygl flaenorol yn Barn tynnais sylw at y cwymp yn y gyfradd geni yng Nghymru a’r angen am boblogaeth gynaladwy er lles yr iaith gan mai 1.7 plentyn yw cyfradd geni Cymru a 2.1 plentyn yw’r ffigwr o gydnabyddir gan arbenigwyr fel y nifer sydd angen i gymuned adnewyddu ei hun. Ond wrth sôn am bwysigrwydd creu poblogaeth gynaladwy yng Nghymru mae hefyd yn rhwym arnom yn foesol i drafod pwysigrwydd poblogaeth gynaladwy fyd-eang. 

Mae 6.7 biliwn o bobl yn byw yn byd heddiw, gydag un amcangyfrif yn dadlau y gallai godi i 9.2 biliwn erbyn 2050. I’w roi mewn cyd-destun roedd yna 2.5 biliwn yn 1950. Beth wnewch chi gyda gwlad fel Ethiopia sydd wedi codi yn ei phoblogaeth o 44 miliwn yn 1985 (blwyddyn Band Aid) i 75 miliwn yn 2006 a disgwylir 94 miliwn yn 2015 ac sy’n gorfod derbyn $1.3bn o gymorth yn flynyddol?  Yn fwy arwyddocaol, gyda safon byw Tsieina (sydd bellach â chanddi boblogaeth o 1.2 biliwn) ac India (poblogaeth o 1.3 biliwn) yn brasgamu tuag at safon a dyheadau’r Gorllewin, yna mae’r wasgfa ar ecoleg y byd am fod yn anferthol. Onid y ffordd symlaf ac amlycaf i arbed ynni a’r amgylchedd felly yw ceisio sicrhau bod llai o bobl ar y blaned? Wedi’r cyfan, dyw’r ffaith fod sylw yn un amlwg ac yn simplistig ddim yn ei wneud yn anghywir.

Mae cyrff megis yr Optimum Population Trust yn credu bod posibilrwydd cryf na fydd y Blaned yn gallu cynnal poblogaeth fwy nag hanner ei nifer bresennol yn y ganrif nesaf. Mae’r OPT yn rhan o rwydwaith o ddemograffwyr ecolegol newydd. Yn yr Iseldiroedd ceir Clwb y Deg Miliwn (De Club van Tien Miljoen), sy’n galw am bolisïau i leihau twf ym mhoblogaeth y byd am resymau amgylcheddol – gan gynnwys lleihau poblogaeth nifer o wledydd y Gorllewin. Ie, lleihau poblogaeth gwladwriaethau fel Prydain, a, nage, nid trwy ddulliau Pol Potaidd, nid trwy newyn na rhyfel. Yn fras, dadleua’r OPT ac eraill fod modd lleihau poblogaeth Prydain a gwledydd datblygedig eraill trwy gael cyfradd geni sydd fymryn islaw’r pwynt  adnewyddu, 2.1 plentyn y fam. Caiff y diffyg yn y gweithlu ei lenwi gan gynyddu oedran ymddeoliad a thynnu mwy o’r di-waith i mewn i’w gweithle. Noda’r OPT hefyd yr angen am leihau mewnfudo. O gofio bod tua  300,000 net o bobl y flwyddyn yn symud i fyw i Brydain, yna symudiad poblogaeth yw’r ffactor fwyaf yn nhwf poblogaeth Prydain ar hyn o bryd.

Mae’r OPT yn defnyddio gwahanol ffyrdd o ddadansoddi beth yw Poblogaeth Optimwm gwlad gan gymryd i ystyriaeth cynaladwyaeth y wlad honno yn amgylcheddol. Dywed un o’i dogfennau fod amcangyfrifon ôl-troed ecolegol yn awgrymu bod maint cynaladwy poblogaeth y Deyrnas Gyfunol cyn ised ag 20 miliwn person (yn hytrach na’r 61 miliwn heddiw). Mae modd dadlau yn erbyn hyn wrth gwrs, ac mae’r OPT, â bod yn deg, yn cynnig sawl senario posib – dywed arolwg arall, wedi ei seilio ar adroddiad ôl-troed ecolegol Living Planet Report 2002 gan y WWF, na all Prydain ddim ond cynnal poblogaeth o 47 miliwn.

Tuedda’r OPT i awgrymu lleihau poblogaeth Prydain o 60.5 miliwn yn 2006 (mae’n cynyddu gan 300,000 y flwyddyn) i 53 miliwn yn 2050 yn raddol – gall colli gormod o boblogaeth yn rhy sydyn arwain at drafferthion economaidd. Fel yr awgryma’r enw, mae Clwb y Deg Miliwn am leihau poblogaeth yr Iseldiroedd o’r 16 miliwn presennol i ddeg. Awgryma’r OPT leihad blynyddol o 0.3% yn y boblogaeth – petai’n dechrau nawr. Wrth gwrs, petai polisi tebyg wedi dechrau yn 2000 yna byddai modd cyrraedd 53 miliwn yn 2042. Fel y dywedant, ‘Just as delaying action on greenhouse gas emissions makes it more difficult to halt dangerous climate change, delaying action on population growth makes future population growth reversal more painful.’

Byddai lleihad ar y raddfa hon yn golygu lleihad ym mhoblogaeth Cymru o’r 3 miliwn presennol i 2.65 miliwn. Er fod poblogaeth Cymru’n cynnyddu gan rhyw 10,000 y flwyddyn ar hyn o’r bryd, cwymp poblogaeth neu poblogaeth gyson yw hanes Cymru ers sawl cenhedlaethol – bu’n rhaid aros er enghraifft nes 1973 nes i boblogaeth Cymru gyrraedd yr hyn yr oedd hi yn 1925. Felly, wrth sôn am Brydain, sôn am Loegr a wna’r OPT gan fwyaf gan fod Lloegr ymysg y pedair gwlad fwyaf poblog yn y byd. Pan ddiystyrir y meicro-wladwriaethau (gellir eu hystyried fel un uned drefol) yna saif Lloegr tu ôl i Bangladesh, De Corea a’r Iseldiroedd mewn dwyster poblogaeth. Y rheswm mwyaf dros dwf ym mhoblogaeth Prydain bellach yw’r mewnfudo uchel gyda rhyw 80% o’r twf yn ganlyniad symud pobloedd.

Bydd rhai’n gweld sôn am leihau poblogaeth a’r gyfradd geni yn rhywbeth sydd yn gymdeithasol annerbyniol. Yn sicr, mae’n wleidyddol annerbyniol – dyna fy mhrofiad i wrth godi’r pwnc yn gyhoeddus. Ond demograffeg yw mam pob gwleidyddiaeth ac mae traddodiad methu trafod demograffeg yng Nghymru yn llyffethair ar ein disgwrs wleidyddol. Bydd eraill yn teimlo nad oes angen pryderu am dwf ym mhoblogaeth Prydain ac mai darogan gwae yw’r holl broffwydoliaeth – proffwydoliaeth a fydd mor anghywir â phroffwydoliaeth Malthus ddau can mlynedd yn ôl. Ond, os oes lle i amau dadansoddiadau’r OPT ac os oes rhai’n amau eu cymhellion, yna mae gwendidau mewn peidio â dechrau trafod y pynciau a godwyd gan y mudiad hefyd.

Yn wrthbwynt i’r pryder afresymol ynglªn â thwf poblogaethol, mae gwrth-ymateb a all fod yn llawn mor blentynnaidd ac afresymol. Ceir, gan rai sylwebyddion, ryw agwedd macho sy’n honni bod mewnfudo yn Beth Da ynddo’i hun – er, rwy’n amau y byddai nifer o’r bobl hyn yn galw am i bobl gael ‘llai o blant’ petai poblogaeth Prydain yn codi mor uchel oherwydd cyfradd geni naturiol. Gellir dadlau fod ‘digon o le ym Mhrydain’ ar gyfer rhagor o bobl. Yn sicr, pe bai cynllunio trefol yn fwy deallus ac yn creu trefi mwy dwys eu poblogaeth gallai hynny ateb nifer o’r pryderon (a’r tir glas). Ond mae’r masochistiaeth yma’n colli golwg ar dri pheth – yr amgylchedd, dyheadau pobl, a realiti. Dyna pam y credaf fod nifer o ddadleuon cyrff fel yr OPT ar leihau poblogaeth yn rhai y dylem ddechrau eu hystyried o ddifri.

Yr amgylchedd i ddechrau. Mae twf yn y boblogaeth ac, yn fwy penodol, twf yn y safon byw ac felly defnydd unigolyn o adnoddau, yn golygu twf mewn llygredd. Mae 10 miliwn Prydeiniwr yn cynhyrchu rhyw 95 miliwn tunnell o garbon deuocsid – yr un nifer a gynhyrchir heddiw gan 100 miliwn person yn yr India. Beth ddigwyddith pan fydd safon byw India wedi codi’n nes at safon byw (a safon llygru) Prydain, a nifer yr Indiaid wedi cynyddu hefyd?

Mewn erthygl yn y Times ar y pwnc yn ddiweddar dywedodd y colofnydd David Aaranovitch yn goeglyd nad oedd problem gyda thwf ym mhoblogaeth Prydain. Wedi’r cyfan, dywedodd, mae Lloegr sydd â dwysedd poblogaeth o 389 person y cilomedr sgwâr bron yn wag o’i chymharu â Malta sydd â dwysedd o 4,654. Ac edrychwch meddai, dydy’r Maltese heb ddisgyn i bydew canibaliaeth a rhyfel cartref. Mae hynny’n wir, a buaswn yn barod i roi achos foesol dros ‘eithrio’ gwlad fechan fel Malta lle mae poblogaeth, er yn ddwys iawn, dal yn gymharol fechan ac y gallai poblogaeth isel danseilio hyfywder iaith a diwylliant unigryw.  Ond mae sylwdau Aaranovitch a nifer o rhai eraill yn anwybyddu dau beth. Yn gyntaf, mae Malta yn wynebu problemau dwys i ganfod dﬁr croyw, a dyw’r ynys ddim yn hunangynhaliol o ran bwyd o unrhyw fath. Ond yn bwysicach yw maint Malta. Gall y byd fyw gydag un neu ddwy o ‘wledydd’ fel Malta, ond dim ond un neu ddwy, gan mai un uned drefol ydynt mewn gwirionedd. Yn ail, un ddinas yw Malta i bob pwrpas, dinas ar ynys. Gall unigolion fyw o fewn cyd-destun dinesig, hyd yn oed un ar ynys (fel Fenis hefyd). Ond mae’n gwestiwn gen i a hoffai unigolion fyw mewn dinas (ac i’r byd ddygymod â’r ddinas honno) sy’n meddiannu gwlad o faint Lloegr. A yw pobl Lloegr am fyw mewn gwlad lle byddai trefi’n rhedeg i’w gilydd am gannoedd o filltiroedd? Hyd yn oed o gymryd newid cynllunio trefol tuag at drefi dwysach (sydd angen ei wneud yn annibynnol ar y drafodaeth hon) a yw pobl am fyw mewn Malta x100? Ac os ydynt, yna pam fod hyd at 125,000 o Brydeinwyr yn gadael Prydain yn flynyddol bellach a’r mwyafrif helaeth i ardaloedd llai poblog y byd, megis Ffrainc, Awstralia a Seland Newydd? Ond yn fwy na hyn, mewn democratiaeth onid oes hawl gan ddinasyddion ddweud nad ydynt am weld cynnydd mawr yn y boblogaeth? Onid dyna sy’n digwydd ar lefel isymwybodol gyda’r cwymp yn y gyfradd geni a chydnabyddiaeth o ddilysrwydd cyfunrywiaeth?  

Gellid dadlau bod rhannau helaeth o’r byd wedi ei ‘tanboblogi’ o’u cymharu ag Ewrop. Er enghraifft, er fod cynnydd ym mhoblogaeth Zambia o 4 miliwn yn yr 1960au i 11.5 miliwn heddiw yn edrych yn fawr, nid yw’n fawr o gymharu â maint y wlad. Ond beth am droi’r darlun ben i waered? A oes raid i Zambia ddilyn camgymeriadau’r byd datblygedig wrth fanteisio ar ei gwyddoniaeth? Petai popeth yn gyfartal – safon byw da, iechyd, gwaith, adnoddau – a fyddai’n well gan drigolion Prydain (neu Zambia)  fyw mewn gwladwriaeth gyda phoblogaeth, dyweder, o 40 miliwn neu un â 80 miliwn, fel y disgwylir rhai i Brydain ei gyrraedd yn 2051? 

A’r pwynt olaf, realiti. Er gwaetha darogan gwae’r OPT mae cyfradd geni’r byd yn arafu. Mae llygedyn o obaith felly. Amcangyfrifir i bolisi enwog ‘un plentyn’ Tsieina arbed 80 miliwn o enedigaethau newydd a chyfrannu at lewyrch economaidd y wlad honno ers ei chychwyn yn 1979. Hynny yw, daeth y cwymp yn y gyfradd geni cyn y twf yn yr economi, nid y ffordd arall rownd fel y dadleuir gan gymaint yn y mudiad gwyrdd a’r diwydiant elusen. Ac nid Tsieina yw’r unig wlad i ddysgu’r wers hon. Mae nifer o wledydd amrywiol eraill wedi llwyddo i leihau eu cyfradd geni i oddeutu’r 2.0 heb yr un polisi haearnaidd ond gan hyrwyddo ymwybyddiaeth, arfer da, addysg i fenywod ac offer atalcenhedlu. Yn eu mysg mae gwledydd mor amrywiol â Costa Rica, Ciwba, De Corea, Moroco, Sri Lanka, Gwlad Thai, Twnisia, Fiet-nam a thaleithiau De’r India. Efallai mai profiad Iran yw’r un mwyaf syfrdanol. Bu gostyngiad yn y gyfradd enedigaethau o 6.0 plentyn y pâr yn 1974 i 2.00 yn 2006. Llawn cyn arwyddocaol yw cwymp cyfradd geni Dwyrain Ewrop i ryw 1.4 plentyn a ddechreuodd yn syth gyda chwymp yr Undeb Sofietaidd yn 1991. Beth yw goblygiadau hyn oll?

Wel mae goblygiadau mawr i Brydain. Os yw Dwyrain Ewrop wedi ei dihysbyddu o blant, yna o gofio polisi (neu ddiffyg polisi) y llywodraeth bresennol o fewnforio gweithwyr, yna o b’le ddaw plymars ac adeiladwyr Prydain ymhen deng mlynedd? Y Dwyrain Canol? Bangladesh? Ethiopia? Hynny yw, ar wahân i’r gwledydd mwyaf tlawd ac annatblygedig, ni fydd ‘pobl sbâr’ i ateb gofynion economi fel un Prydain sydd wedi ei hadeiladu ar agwedd laissez faire at bobl a chael ‘plant pobl eraill’ i wneud ein gwaith. Ac yn ogystal â Phrydain bydd gweddill Ewrop a Gogledd America yn wynebu sefyllfa debyg, ac felly angen mewnforio gweithiwyr tramor – disgwylir y bydd Tsienia’n brin o weithwyr cynhenid ymhen 15 mlynedd a pan ddigwyddith hynny, bydd ar raddfa anferthol.  A dyw hyn ddim yn cymryd i ystyriaeth anghenion cynhenid y gwledydd hynny sy’n allforio gweithwyr. 

Y pwynt yn syml yw, fel olew, dﬁr a thir, fydd pobl ddim yn ddihysbydd chwaith. Yn hwyr neu’n hwyrach bydd rhaid cymryd agwedd fwy cyfrifol at boblogaeth a mewnfudo. Yn hwyr neu’n hwyrach mi fyddwn yn wynebu her cwymp yn y gyfradd geni fyd-eang beth bynnag fydd effaith yr OPT – onid gwell yw paratoi ar ei gyfer yn awr? Ac yn hwyr neu’n hwyrach bydd angen ‘Kyoto’ ar boblogaeth, uwchgynhadledd i drafod y pwnc. 

Os ydym yn sôn am boblogaeth fwy cynaladwy a hyd yn oed am leihau poblogaeth y byd, b’le mae hynny’n gadael Cymru a’r Gymraeg? Gwelwyd yn 2001 fod modd defnyddio’r drafodaeth ehangach ar bynciau ‘blaengar’ fel arf i guro’r iaith. A oes perygl i’r un peth ddigwydd gyda’r drafodaeth ar boblogaeth?  Yn sicr, dydy cyfradd geni Cymru ar hyn o’r bryd, heb sôn am y Gymraeg, yn gynnaladwy – ar 1.7 plentyn mae hyd yn oed yn is nag awgrym yr OPT ar gyfer rheoli lleihad poblogaeth Prydain.  Hyd nes bod y Gymraeg mewn sefyllfa gryfach (a fydd hi fyth?) gall mabwysiadu polisïau neu feddylfryd lleihau poblogaeth fod yn hunanladdiad ieithyddol. Yn ddiddorol ddigon, mae hyd yn oed Tsieina gomiwnyddol yn cydnabod effaith polisïau lleihau poblogaeth ar gymunedau lleiafrifol, ac yn eithrio’r cymunedau ‘ethnig’ fel y Tibetiaid o bolisi Un Plentyn y wladwriaeth.

Yn sicr, poblogaeth gynaladwy sydd ei hangen ar Gymru, yn sefydlog o amgylch y 3 miliwn. Dylid gwneud arolwg Poblogaeth Optimwm ar Gymru a dylasem dilyn polisïau i ateb ein gofynion fel cenedl. Yn sicr mae manteision economaidd ac amgylcheddol mawr i Gymru annibynnol gyda phoblogaeth fechan, gan y gall ddiwallu ei hanghenion materol ac allforio’r ynni a’r cynnyrch sy’n weddill. Ond mae un peth yn sicr, mae agwedd laissez faire y llywodraeth bresennol at fewnfudo, a mudandod y mudiad gwyrdd ar dwf y boblogaeth fyd-eang am adael problemau mawrion ar gyfer cenedlaethau’r dyfodol. Wrth sôn am amgylchedd gynaladwy mae’n hen bryd sôn am boblogaeth gynaladwy. Cyfrifoldeb ein gwleidyddion yw trafod hyn gan sicrhau ein bod ni’r Cymry yn cofio bod angen i boblogaeth gynaladwy olygu iaith gynaladwy hefyd.

Dolenni:

Optium Population Trust: www.optiumumpopulation.org
Clwb y Deg Miliwn: http://www.tienmiljoen.nl/

